
				এই পাতাটিকে বৈধকরণ করা হয়েছে। পাতাটিতে কোনো প্রকার ভুল পেলে তা ঠিক করুন বা জানান। 


পত্রলেখা






অষ্টাদশ বর্ষ দেশে আছ পত্রলেখা!

শুক-মুখে শুনিয়াছি তোমার সন্দেশ। 

তাম্বুল-করঙ্ক করে, রক্ত পট্টবেশ,

প্রগল্ভ বচন, রাজ-অন্তঃপুরে শেখা॥


কাব্য-রাজ্যে তব সনে নিমেষের দেখা। 

সুবর্ণ-মেখলাস্পর্শী মুক্ত তব কেশ,— 

অশ্বপৃষ্ঠে রাজপুত্র যায় দূর দেশ, 

অঙ্কে তার আঁকা তুমি বিদ্যুতের রেখা!


চন্দ্রাপীড় মুগ্ধনেত্রে হেরে কাদম্বরী,— 

রক্তাম্বরে রাখো তুমি হৃদয় সম্বরি॥


গিরি পুরী লঙ্ঘি, সিন্ধু কান্তার বিজন, 

মনোরথে নীলাম্বরে ভ্রমি যবে একা,—

মম অঙ্কে এসে বস’, কবির সৃজন, 

তাম্বূল-করঙ্ক করে তুমি পত্রলেখা!

